Daniel Introduksyon

Malamang na isa sa mga guro ng Batas ang sumulat ng aklat ni Daniel. Siya ang nagpasigla sa espirituwal na oposisyon ng kanyang bayan sa mga araw ng matinding pag-uusig sa panahon ng mga Macabeo. At tiyak na ibinilang niya ang kanyang sarili sa mga gabay sa pananam​palataya ng gagantimpalaan ng Diyos sa espesyal na paraan (Dn 11:33 at 12:3). Pinamumunuan ng mga Macabeo ang sandatahang panghihimagsik sa mga maniniil. Subalit dala ng kawalang-tiwala ng mga guro ng Batas sa pulitika at armas, nilimitahan naman ng mga ito ang kanilang sarili sa pagbibigay-halimbawa sa katapatan sa Tipan ng Diyos at sa kanyang mga batas.

Nasa mga kabanata 7-12 ang pinakasentro ng kanyang mensahe, at mabubuod ito sa mga sumusunod:

– bahagi ng planong pagliligtas ng Diyos ang matinding pag-uusig sa sambayanang Judio;

– hindi magtatagumpay sa pagwasak sa bayang sumasampalataya ang mga haring nag-uusig lalo na si Antioko Epifanes na madalas na ginigunita sa malarawang paraan.

Ngunit iniayon din ng may-akda sa kanyang mensahe ang mga kuwentong nasa mga kabanata 1-6. Itinuturo ng mga kuwentong ito sa mga Judiong nakatira sa ibang bansa, at kung minsa’y naglilingkod sa mga hari doon, na sa anumang kundisyo’y hindi nila makokompormiso ang mga hinihingi ng pananampalataya at ang mga kaugalian ng Batas maging tungkol man sa pagkain (1:8) o sa pagtatakwil sa pagsamba sa mga diyus-diyusan (2 of 6).

Totoo ba si Daniel?

Nang tipunin ng pamayanang Judio ang mga aklat ng Biblia, inilagay nila ang Aklat ni Daniel sa mga libro ng ikalawang dantaon bago kay Kristo at hindi sa mga propeta ng ikaanim na dantaon (ang panahon ni Daniel). Hindi isinama sa mga propeta ang libro kundi sa mga akda o sinulat tungkol sa aral panrelihiyon. Ganito ang ginawa nila dahil alam nila ang “kuwento” ni Daniel at ng kanyang mga pangitain ay hindi pagsasalaysay ng naganap na pangyayari kundi kathang pampanitikan.

Dapat nating malaman na sa dalawang dantaon bago kay Kristo, usung-uso ang paraang ito ng pagsasalita tungkol sa kasalukuyang mga pangyayari na para bang ibinunyag ng Diyos ang mga ito sa ilang kilalang tao ng lumipas na panahon. Kayat isasalaysay nila ang mga pangitain ng taong ito, ihuhula ang mga pangyayaring naga​ganap na sa kasalukuyan, at sasabihin kung paano tinanggap ng nakakita ng pangitain mula sa Diyos ang panrelihiyong pagbibigay-kahulugan ng mga pangyayaring ito: nagkakaroong-katarungan ang planingpagliligtas ng Diyos.

Nang panahong iyon, mayroon silang sining ng paggamit ng mga bilang (tatlo at kalahati, anim, pito, sampu) at mga kulay (ang puti ay tanda ng tagumpay), na may kahulugan at ng pagtulong ng mga anghel. Tinatawag na apokalipsis o pagbubunyag ang klaseng ito ng mga libro. May dalawa nito sa Biblia: ang apokalipsis ni Daniel at ni Juan.

Sa mga akdang Silanganin, ang Daniel ay pangalan ng isang matandang pantas (Ez 14:14). Mula rito’y nabuo ang katauhan ni Daniel na propeta at pantas at nabuhay kasama ng mga ipinatapon sa Babilonia. Layunin ng kanyang mga salita at halimbawa na magbigay-liwanag sa mga Judiong nakikisalamuha sa mga pagano.

May tatlong tanyag na bahagi sa aklat na ito. Nasa 7:9-14 ang tekstong tumutukoy sa Anak ng Tao. Ang tekstong ito ang tinutukoy ni Jesus nang ipakilala niyang siya ang Anak ng Tao (Mc 13:26 at 14:62). Sa isa pang teksto, Dn 12:13, inilalahad naman ang pagbabalita sa pagkabuhay na muli ng mga patay. At pati na ang propesiya sa 9:21-27 na ginagamit sa maraming komentaryo tungkol sa katapusan ng mundo. Pero makikita natin na tumutukoy ito sa maraming bagay liban sa katapusan ng daigdig.

Daniel komentaryo

• 1.8 May mga pagkakataong parang nagiging ma​hirap sa mga sumasampalataya ang pagtupad sa batas, lalo na kung nabubuhay sila sa piling ng mga di nila kapanalig. Mas hindi ba sila malaya kaysa kanilang mga kasamahan? Ipinahahayag ng tek​​s​tong ito na ang mga utos ng Diyos ay bukal ng buhay at lakas para sa mga sumusunod sa mga ito.

Dahil sa kanyang katapatan, makakamit ni Daniel ang kaalaman ng mga bagay na makalangit tulad             ng ipamamalas niya, na lampas at higit sa kanyang kultura bilang tao. Nakakamit lamang ang regalong       ito mula sa Diyos sa pamamagitan ng katapatan at sakripisyo.

• 2.1 Pinaghahalo ng mga pantas na Kaldeo ang siyensya at mahika para tumanyag sa paningin ng kani​lang mga kababayang napakamapamahiin. Ang tawa​ging Kal​deo ang sinuman ay nanganga​hulugang siya ay isang pan​tas, mahikero o salamangkero. Bawal sa mga Judio ang gayong mga gawain, ayon sa Batas ni Moises (Dt 18:9).

Tinutuya rito ang mga mahikerong Kaldeo. Sinasabi nilang nakikita nila ang hinaharap, pero hindi naman nila masabi kung ano ang panaginip ng hari habang hindi pa niya ito isinasalaysay.

• 27.  Maraming manunulat ng panahong iyon ang nag-iisip na magaganap sa kasaysayan ang pagka​kasunud-sunod ng apat na imperyo. Dahil madilim ang tingin nila sa hinaharap, inisip nilang mula pa man sa simula ng paglikha, ang mga bagay-bagay ay papa​sama na at pasama pa nang pasama. Ipahahayag nila ito sa pama​magitan ng paglalagay ng ginintuang pa​​na​hon sa pinakasi​mula, at ang panahon ng bakal – ang panahon ng mga sandata – sa pinakahuli.

Ang apat na magkakasunod na kaharian sa librong ito: ang kay Nabucodonosor, ang sa mga Medo, sa mga taga-Persia, at ang kay Alejandro ng Macedonia, ang manlulupig (kaharian ng bakal). Manggagaling mula rito ang pagha​haring Persia-Siria na wawasakin ng ekstra-ordinaryong pakiki​alam ng Diyos.

Ito ang aral mula sa panaginip: Hindi maitutuwid ng tao lamang ang kasaysayan ng bayan na laging pasama nang pasama. Ngunit makikialam ang Diyos at itatayo niya ang kanyang kaharian sa sanlibutan.

• 3.8. Ang paglilingkod sa paganong hari ay na​ngangahulugan ng ilang pakikipagsapalaran para sa isang Judiong sumasampalataya. Pagkaminsa’y sobra sa kapangyarihan at ayon sa sariling kapritso kung ku​milos ang mga haring ito at gusto nilang ipataw ang mga saloobing ipinagbabawal ng Batas ng Diyos. Sa ganitong pangyayari, kakailanganing isakripisyo ng isang sumasampalataya – kahit na mataas ang kan​yang posisyon – ang kanyang tungkulin at maging ang buhay niya, para manati​ling tapat sa kanyang Diyos.

Sa 3:7-18, sinasabi ni Daniel ang dapat na maging saloobin ng sumasampalataya: umasa sa tulong ng Diyos na makagagawa ng lahat. Ngunit alam din niya na hindi obligado ang Diyos na iligtas siya sa mahi​ma​lang paraan.

Binibigyang-diin ang mga pagkakamali ng mga hindi nakakakilala sa tunay na Diyos: sumasamba sila sa mga patay na bagay. Ginto ang nagsisilbing diyos nila (mag​​kakahalaga ng limpak-limpak ang isang 30 metrong estatwa, pero lubos itong wa​lang buhay). Pipi ang mga diyos na ito at walang buhay, pero niluluhuran pa rin ng mga taong may-isip ang mga ito. Kaiba sa Diyos na buhay na na​kikinig at nagliligtas sa mga tapat sa kanya, hindi alam ng mga diyus-diyusan ang mga suma​samba sa kanila ni hindi sila matutulungan ng mga ito (pinatay ng lagablab ng apoy ang mga sun​da​long Kaldeo).

• 28. Itinuturo ng panalangin ni Daniel sa mga Judiong inuusig ang dapat nilang sabihin sa Diyos: “Panginoon, alalahanin mo ang iyong mga pa​ngako at hindi ang aming mga kasala​nan. Kaha​bagan mo ang iyong bayang aba, at halina’t iligtas kami.”

Gayong gumagawa ng milagro ang Diyos sa is​toryang ito, batid ng mga may-alam sa kasaysayan na maraming martir ang hindi naligtas sa kamatayan. Ayon sa sinasabi sa Sulat sa Mga Hebreo 11:39, hindi nakita ng mga matir na iyon ang pagtupad ng Diyos sa kanyang mga pangako: mas mabuting kapalaran ang inilaan sa kanila ng Diyos pagkamatay nila. Kaya                si Daniel ang parang modelo ng mga suma​sam​palataya na pagkaminsa’y nata​tagpuan ang sariling nag-iisa sa harap ng mara​ming kaaway o mapaniil na kapangyarihan. Ayaw gawin ni Daniel ang ayaw ng Diyos.

• 5.1 Ang istoryang ito ay matatawag na: Parusa sa mga paglapastangan sa mga sagradong bagay.

Tatlong salita ang tumutukoy sa kapalaran ng mga lumoloko sa Diyos:

–
dumarating ang wakas na hindi nila mapipi​gilan;

–
mahahayag na wala silang ginawang kapaki-pakinabang sa buong buhay nila;

–
maglalaho sila kasama ng kanilang mga gawa.

Alam ng Biblia na ipinakikilala ng Diyos ang kan​yang sarili hindi lamang sa mga pangya​yaring nag​papakita ng kanyang kabutihan kundi pati sa iba pang mga pangyayari na maliwanag na tanda na may Diyos na naggagawad ng katarungan. Maraming beses na ang mga lumilibak sa Diyos ay inaabot ng malas na dumarating bilang sagot sa kanilang kawalang-hiyaan.

Hindi gaanong binibigyang-pansin ng sumulat ng mga kabanatang ito ang tunay na naganap nang pa​nahong iyon na siyang ginagalawan ng kanyang mga tauhan: sa katunaya’y si Ciro ang sumakop sa Babilonia, namatay si Belsasar at sumunod naman sa kanya si Dario.

• 7.9 Pareho ang nilalaman at kahulugan ng sumu​sunod na detalyadong pangitain gaya ng pangitain tungkol sa estatuwa ni Nabucodo​nosor (kab. 2).

Ipinapakitang isinasagisag ng mga hayop ang apat na imperyong nakapangyari sa bansang Judio hang​gang sa panahon ng matinding pag-uusig. Tinitiyak ng mga berso 23-25 na ang imperyo ng Siria ang ikapat na hayop, at si Haring Antioko Epifanes ang sungay na umiinsulto sa Diyos. At tulad ng nasa 2:34 at 44, ibinabalita rin ang pa​kikialam ng Diyos para igupo ang lakas ng maniniil at itatag ang kaharian ng Diyos. Dito sa 7:11 at 7:26, ipina​hahayag ang hatol sa mang-uusig. Sa 2:34 naman, kailangang maintindihan ang bato bilang kapangyarihan ng Diyos. Dito sa 7:13, kumakatawan ang anak ng tao sa bayang Israel, na lingkod ng Diyos, na nasa mga plano na ng Diyos mula pa sa simula ng daigdig at sa takdang panaho’y tina​tanggap niya ang kapangyarihang pamunuan ang lahat ng bansa: 7:27.

Mali kung hahanapin sa talatang ito ang pag​tukoy sa mga mangyayari sa panahon ni Jesus, gaya ng gina​gawa ng ilan. Lalo namang hindi natin ito dapat gamitin para tukuyin ang ating panahon na para bang tayo na ang pina​kasentro ng lahat. Sa pinaka​ma​samang sandali ng pag-uusig sa panahon ng mga Macabeo nagsusulat ang awtor at ibinaba​lita niya ang wakas ng pag-uusig ni Antioko (1 Mac 5:55-60) at ang pag​dating ng Kaharian ng Diyos. Talagang likas sa mga librong propetiko ang paraang ito ng pagsasama sa iisang pagla​larawan ang nala​lapit na pangyayari gaya ng isang malaking pagpapalaya, at ang ganap na pagpapalaya na siyang magiging wakas ng ating kasay​sayan. Ganito rin ang ginawa ni Jesus nang magsalita siya tungkol sa wakas ng Jerusalem (Mc 13).

Sa mga ulap ng langit: tanda ng presensya ng Diyos ang ulap.

Ang Matanda: ito ang Diyos, at tanda naman ng kadakilaan ang kanyang puting buhok. Alalahanin natin na sa totoo’y walang edad ang Diyos kundi buhay siya sa bukod-tanging sandali, sa isang kasa​lukuyang laging ngayon.

Isang anak ng tao, o isang tao (13): nala​larawan sa mahiwagang tauhang ito ang buong bayan ng Diyos (b. 27). Pero kung ginustong ibigay ng Diyos ang kanyang Kaharian sa mga tao, ibibigay nga niya ito sa isang personal na paraan sa kanya na siyang modelo, taga​pagligtas at ulo ng lahat ng tao at ng sang​katauhan. Si Jesus ang Tao (Jn 19:5), o ayon sa pagsasalita ng mga Judio, ang anak ng tao.

Dumarating ang anak ng tao galing sa mga ulap ng langit. Kayat ginamit ni Jesus ang propesiyang ito para palitawin na siya’y mula sa Diyos samantalang ang kahinaan naman ng kanyang kalagayan bilang tao ang nakikita sa kanya ng mga umaakusa sa kanya. Mt 26:64

• 23. Ang mga Judio ng taong 170-160 ay hindi puwedeng magkamali sa lihim na pagpapahiwatig na ito kay Haring Antioko, ang haring wawasak sa tat​long hari, iinsulto sa Kataas-taasan at uusig sa mga banal.

Isang panahon, dalawang panahon at kalahating panahon:  tatlo’t kalahati ang ibig sabihin nito. Nang panahong iyon, isa itong mata​​linghagang paraan ng pagtukoy sa pana​hon ng kasamaan (tatlo’t kalahati ang kalahati ng pito na bilang ng kaganapan at ka​bu​uan).

Ang mga banal ang mga ibinukod ng Diyos mula sa mga tao para maging kanya. Mula pa kay Moises, may kamalayan na ang bayang Judio sa pagiging isang bayang banal dahil sila’y para sa Diyos na Banal.

Pero mula sa panahon ni Daniel, ginamit na “ang mga banal” para sa bagong bayan ng Diyos na mag​sisimula sa paghahari ng Mesiyas. Alam din ng mga unang Kristiyano ang pagiging bagong ba​yang ito ng Diyos, kayat tinawag nila ang kanilang sarili bilang “mga banal” (tingnan ang Mga Gawa 9:32).

• 8.1 Parehong mensahe ang inuulit sa mga sumu​sunod na kabanata. Darating ang Diyos sa pinaka​peligrosong panahon ng pag-uusig. Marami pang de​talye ang ibinibigay para bigyang-katiyakan ang mga Judio na ang lahat ng pangyayaring nasa​sak​sihan nila ay alam na ng Diyos ante​mano: habang nagaganap pa lamang ang mga pangyayari, nai​tak​da na ng Diyos ang panahon ng kanyang pag​dating para magligtas.

• 9.1 Pinagninilayan ni Daniel ang prope​siya ni Jeremias (25:11) tungkol sa pitumpung taon ng pagkatapon ng mga Judio sa Babilonia. Binibigyan siya ni Anghel Gabriel ng iba pang mensahe tungkol sa pitumpung sanlinggo ng mga taon. Isa sa pinakatanyag na mga propesiya sa libro ni Daniel ang mensaheng ito.

• 20. Mga salitang mahirap intindihin ang sinasabi muna ni Gabiel (b. 24), at saka niya ipaliliwanag.

Wakasan ang kawalang-katarungan, pawiin ang paglabag, ihatid ang katarungan. Kaya’t maliwanag na ibinabalita ang pagdating ng pagha​hari ng Diyos. Papahiran ang Kabanal-banalan: tumutukoy ito sa Kabanal-banalang lugar, ibig sabihi’y ang Templo. Ma​​tapos lapas​tanganin ng mga paganong manlulupig, baba​guhin ito para maging pangwalang-hanggang tirahan ng Diyos sa gitna ng kanyang bayan.

Narito ngayon ang paliwanag na bigay mismo ni Gabriel na sinisiguro na agad na magaganap ang lahat ng ito. Ang pitumpung sanlinggo ay matalinhagang bilang ng mga sanlinggo ng mga taon, at hindi puwe​deng intindihin nang literal liban sa unang pitong san​​linggo: ito ang pana​hong nasa pagitan ng taong 587 sa pagkawasak ng Templo ng Jerusalem at ng taong 538 sa dekreto ng pagpapalaya ni Ciro, na tina​tawag na Pinahiran ng Diyos sa Is 45.

Pagkatapos ay sumasapit naman ang isang pana​hong di eksakto, na kinakatawan ng anim​napu’t dala​wang sanlinggo ng mga taon at naghahatid sa simula ng pag-uusig ni Antioko sa taong 171. Sa taong ito pinaslang ang Punong-paring si Onias: isang pina​hiran ang mama​matay. At kasunod nito’y ipinatigil ng mang-uusig ang pagsamba sa Templo ng Jerusalem at nagtayo pa siya ng ibang altar para kay Baal Samen sa ibabaw ng altar ng mga sinunog na handog: ito ang Kasuklam-suklam na Diyus-diyusan ng tagapag​wasak. Ito ang sanlinggo ng pag-uusig kung kailan isinulat ang prope​siyang ito; at isang matagumpay na paki​kialam naman ng Diyos ang ibinabalita para sa katapusan ng sanlinggo.

Nahahayag ang pakikialam ng Diyos sa kapa​ya​paang di inaasahan na makakamit ng mga Judio sa panahong iyon (1 Mac 6:55). Pero hindi pa ito ang pagdating ng Kaharian ng Diyos kundi paunang tanda lamang. Tanging kay Kristo lamang magkakaroong-katuparan ang ibinalita tungkol sa walang-hanggang Kata​rungan.

Gayunman, ang mga bilang na inilalahad ng awtor ay tumutukoy sa panahon ng mga Macabeo. Kung hindi nagkatotoo ang wakas ng kasaysayan noon, walang saysay na gamitin ang mga bilang na ito para kalkulahin kung kailan ito magaganap: ayaw itong ipaalam ng Diyos (Mc 13:32).

Sa katapusan ng lumipas na dantaon, sa prope​si​yang ito ni Daniel ibinatay ng nagtatag ng mga Saksi ni Jehova ang lahat ng kanyang interpretas​yon sa Biblia. Hangad patunayan ng mahaba niyang mga kalkulasyon na pagkatapos ng paghahari ng Diyos sa Israel kina David at Solomon, na nagtapos sa panahon ni Daniel ay nagsimula naman ang bagong Kaharian ng Diyos na magtatapos sa taong 1914 sa wakas ng daigdig. At nang hindi ito naganap, inayos nila ang kanilang mga kalkulasyon.

Hindi ito ang lugar para pagtalunan ang kani​lang mga pala-palagay. Sapat ang pansinin na para sa kanila, ang dalawang pinakaimpor​tanteng petsa ng Kaligtasan ay ang pagkawasak ng Jerusalem sa ika-6 na dantaon bago kay Kristo at ang taong 1914. At walang anumang halaga para sa pagdating ng Kaha​rian ng Diyos ang pagdating ni Jesus, ang kanyang ka​matayan at ang kanyang muling pagkabuhay. Pina​tu​tunayan nito ang pagkakamali ng mga taong ang mahihirap na teksto ng Biblia ang pinagba​batayan para kuwestiyunin ang tiyak na tiyak na mga katoto​hanan, sa halip na magsimula sa pinakamatatag na mga pundasyon ng pana​nampalataya para sikaping palinawin ang nakalilitong mga teksto.

• 10.1 Ang lahat ng pangyayaring bina​banggit sa mga kabanata 10-11 ay pawang pangnagdaan na para sa awtor: ang mga ito rin ang isinasalaysay sa atin sa ikalawang aklat ng mga Macabeo. Pero isi​nasalaysay rito ang mga ito na parang matalinha​gang ipina​pa​hayag ng isang taong nagnganga​lang Daniel, mga apat na dantaon pa bago mangyari. Estilo lamang ito ng pagsulat. Sa katunaya’y ang wakas ng istorya ang binibigyang-halaga ng sumulat, na ipinali​liwanag natin sa 12:1-3. Gusto niyang ituro sa kanyang mga kasa​mahang pinag-uusig na katatapos lamang danasin ang mga pangya​yaring ito na ang kanilang mga paghihirap ay patungo sa nalalapit na pagdating ng Kaharian ng Diyos at sa Araw ng Muling Pagkabuhay.

• 12.1  Napakaimportante ng tekstong ito: dito unang binabanggit ang Muling Pagkabuhay.

Naniniwala ang mga Judio na pagkamatay nila, bawas na buhay lamang magkakaroon sila sa ilalim ng lupa. Hindi sila umaasa sa muling pagkabuhay o sa gantimpala para sa bawat isa kundi para lamang sa kanilang bansa. Kung magpapakabuti sila, pagpapa​lain o muling bubuhayin ng Diyos ang kanilang bansa (tingnan ang Ez 37).

Ang mga pag-uusig sa panahon ng mga Macabeo at ang pagninilay sa kapalaran ng mga martir ang nag​hatid sa kanila sa matibay na paniniwalang ang mga namatay ay maki​kibahagi sa kaligayahan sa Kaharian ng Diyos – muli silang bubuhayin. Makikita rin natin ang ganitong pag-asa sa Ikalawang Aklat ng mga Maca​beo (kab. 7:9 at 12:43). Mababasa rin natin ito sa mga kabanata 2-5 ng Aklat ng Karunungan. Ang mga tekstong ito ay bunga ng pananampalataya at ng mga pagsubok na tiniis ng sambayanang Judio sa huling dalawang dantaon bago kay Jesus. At ang mga ito ang naghanda para sa ituturo niya mismo hinggil sa Muling Pagkabuhay (Mc 12:18).

Si Miguel, ang anghel ninyo (ng bayang Judio) 10:13 at 10:21. Puno ng mga pangitain ang libro ni Daniel. Kung minsa’y masalimuot, gaya ng iba pang mga librong tinatawag na apokaliptiko na sinulat sa sambayanang Judio sa pagitan ng taong 200 bago kay Kristo at ng taong 100 A.D.

Ang mga librong apokaliptikong ito (o mga pagbubunyag) ay sinulat ng mga pantas ng pana​hong iyon para itala ang paghahari ng Diyos sa kasaysayan. At tulad sa librong ito ni Daniel, gumagamit ang lahat ng ito ng mga kumplikadong pangitain, matalin​​hagang mga bilang, mga mensaheng hatid ng mga ang​​hel. Isa lamang itong paraan para makuha ang atensyon ng tagapakinig. Sa 9:1, ipi​na​liliwanag ni Anghel Gabriel ang pangitain. May isa pang anghel dito, si Miguel. Inilalarawan ang kasay​sayan na para bang ang mga pangyayari ay itinadhana na antemano at nasusulat sa libro ng Diyos. Pagka​minsa’y may labanan ng mga anghel sa langit, na kumakatawan sa iba’t ibang bansa. Kaya luma​laban si Miguel para sa bayang Judio; gayundin sa 10:13, may isang anghel na tinatawag na “prin​sipe ng kaharian ng mga taga-Persia.”

Sa katapusan ng kabanata 12, may bagong serye ng matalinhagang mga bilang. Walang ibang nilalaman ang mga ito kundi gaya ng mga nauna: ang patuloy na pag-uusig mula sa panahong naputol ang pagsamba ang kaila​ngang matapos na, at hindi magtatagal at sasapit na ang wakas.

BAKIT IBINALITA NA NARIRITO NA ANG PAGHAHARI NG DIYOS GAYONG MAS MATAGAL PA BAGO ITO SUMAPIT?

Inihuhula ng iba’t ibang pahayag sa aklat ni Daniel ang wakas ng pag-uusig ni Antioko at ang ganap na pagdating ng Diyos at ng kanyang Paghahari sa san​​libutan. Pero higit pa sa san​daang taon ang lumipas bago dumating si Kristo. Magagamit natin dito ang sinabi hinggil sa pagbabalita ng mga propeta (tingnan ang Isaias 9).

Kung may malayong lakad ang isang ama kasama ng kanyang anak, at kapag pagod na ang anak, hindi sinasabi sa kanya ng kanyang ama kung gaano pa kalayo ang dapat niyang lakarin. Ang susunod na pupuntahan o dada​anan lamang ang kanyang itinu​turo: tayo na sa punong iyon na natatanaw natin sa banda roon. At pagkatapos ay sasabihin naman niya: tayo na hanggang sa bahay na iyon, hanggang sa tuktok ng bundok na iyon… kayat napasisigla niya ang pag-asa ng kanyang anak sa sunud-sunod na mga baytang.

At sa banal na kasaysayan, sa tuwing iimbi​tahan ng Diyos ang kanyang bayan na humak​bang, pinag​niningning niya ang masayang kinabukasang inilaan niya para sa sangka​tauhan, na para bang abot-kamay lamang ito. Lagi namang may anumang nakakamit, pero nasa dako pa roon ang pinakamainam, at hang​gang sa pinakahuling araw, mabu​buhay pa rin ang mga tao sa pag-asa.

Nangungusap ang Diyos hindi para bigyang-kasiyahan ang ating pag-uusisa, kundi para tawagin tayong kumilos. Sa taong 165 bago kay Kristo, isinulat ng isang guro ng Batas ang librong ito para palakasin ang loob ng kanyang mga kababayang inuusig, at para ibalita ang nalalapit na pagpapalaya na magiging pinaka​ganap ayon sa kanyang paniwala. Subalit hindi ipinahayag sa kanya ng Diyos ang petsa ng wakas ng mundo. Para sa mga Judio ng kanyang panahon, ang di inaasahang wakas ng pag-uusig ni Antioko at ang nakamit na kapayapaan ay malinaw na tanda na ng paghahari ng Diyos sa kasaysayan.

• 5. Mga Anghel

Sa naunang mga pahina, binanggit natin na mga paglalarawan lamang sa literatura ang lahat ng pa​ngitain ang mga anghel na ito; ganito ang paraan ng pagkasulat sa mga librong apokalip​tiko. Basahin din ang paliwanag sa Gen 16. Ngunit hindi natin ito dapat ipagkamali na wala nang lugar ang mga anghel sa mensahe sa biblia at wala nang sinasabi tungkol sa mga ito ang salita ng Diyos. Ano ang puwede nating pa​ni​​walaan tungkol sa bagay na ito?

Nitong nakaraang mga dantaon, itinuro sa atin na mga di-nakikitang kasama ang mga anghel. Dahil sa kanilang mga pakpak na naki​kita natin sa kanilang mga larawan, nabuo sa kaisipan ng mga tao na bale-wala sa kanila ang anumang distansya at nakalutang lamang sila sa ere. Turo rin sa atin na ipinagkatiwala ng Diyos ang bawat isa sa atin sa isang “anghel de la guwardiya” (anghel na tagatanod) na magsa​sang​galang sa atin sa panganib at tukso. Mas importante ang ilan sa kanila sa hukbo ng langit, at sila ang mga tinatawag na arkanghel. Ang iba nama’y nakatalaga sa pangangasiwa sa san​libutan: sila ang tinatawag nating mga lakas o kapangyarihan ng sanlibutan. At ang iba pa, ayon sa mga manunulat sa buhay-espirituwal, ay kaniig ng Diyos at walang ibang pinagma​masdan kundi siya: sila ang mga serapin. 

Marami ang nagpapalagay na pangmanang lamang ng simbahan ang mga paglalarawang ito, sinauna pero nakakatouch. Mas gusto naman ng iba na isiping ang Diyos mismo ang maygawa kapag ipinag-adya sila sa kung anong malaking sakuna o kapahamakan: ba’t nga ba naman tayo maghahanap pa ng mga tagapa​magitan?

Ngunit sa iba’t ibang teksto sa biblia na sinulat sa iba’t ibang panahon, makikita nating nani​niwala ang mga tao sa mga tagapamagitan. Sa totoo’y kaugnay ang paniwalang ito sa mas malalim na pagkaunawa sa misteryo ng Diyos. Hindi mahirap para sa kanila ang maniwala sa mga anghel dahil hindi sila paralisado ng mater​yalistang pananaw sa sanlibutan. Kaya sinasabi nilang binabahaginan ng Diyos ng kanyang kapang​yarihan ang mabubuti at masasamang espiritu. Na​lalahad sa ilang mga teksto, tulad ng aklat ni Tobit, na instrumento ng pamamalagi at paglingap ng Diyos ang anghel na tagatanod. Sinasabi naman sa atin ng iba, tulad ng aklat ni Daniel, ang tungkol sa mga anghel na nagbi​bigay-proteksyon sa mga bansa at silang unang nagturo sa mga ito ng mga batayan ng kanilang kultura at relihiyon. Sila ang mga tagapangasiwa sa kasay​sayan ng sangkatauhan, at malaya nila itong isina​sagawa ngunit sa dakong huli’y ang pasya pa rin ng Diyos ang dapat nilang sundin. Kaiba nga ang pana​naw na ito sa kasaysayan ng sangkatauhan para sa atin ngayon, kahit na nakaugat ito sa biblia (Dt 32:8, Hkm 11:24; Is 63:9; Dn 10:21).

Tinanggap ng mga sumulat ng Bagong Tipan ang iba’t ibang pagtingin sa misyon ng mga anghel nang walang pagtatangi. Alam nina Esteban at Pablo ang mga anghel ng mga bansa: basahin ang Gawa 7:38; Gal 3:19; Ef 1:21 at ang kaukulang mga paliwanag. Ang papel ng mga pari sa Templo ng Jerusalem ang ibinibigay ng Pagbubunyag ni Juan (8:3) sa mga anghel sa pagdiriwang sa langit. Itinuturing din silang mga instrumento ng Diyos sa kanyang paghuhukom at tagapaghatid ng mga kapahamakang nag​mumulat sa makasalanang sangkatauhan sa mga pagkakasala nito (15:5). Pareho ang sinasabi ng ebanghelyo. Sinasabi pa  nito na ang mga anghel ng maliliit ang mismong mga anghel na nakikibahagi sa puspos at maningning na liwanag ng Diyos (Mt 18:10).

Nangungusap nga ang biblia tungkol sa mga anghel. Pero hindi natin agad-agad masasagot ang itinatanong ng marami: Pamamaraan lang ba ang mga anghel para tukuyin ang pagkilos ng Diyos sa mundo? Mukha ba ito ng Diyos sa paglingap niya at malasakit sa kanyang mga minamahal? O talagang tunay na nilalang at kapangyarihang espirituwal na iba sa Diyos ang mga anghel?

Walang malinaw at tiyak na sagot sa mga tanong na ito. Sa totoo’y bahagi ng Tradisyon ang pagsam​palataya sa Diyos “na Maylalang sa nakikita at di-nakikita.” Tulad sana sa paggawa ng relo ng isang relohero ang paglikha ng Diyos sa sanlibutan kung isang materyalistang diyos siya. Ngunit espiritu ang Diyos at Diyos ang Espiritu kayat siya ang Ama ng sanlibutan kung saan lahat at bawat nilalang ay salamin at sinag ng yaman at kasaganaan ng Diyos. Walang pagkaubos ang kanyang liwanag sa una nitong pagsinag: sumasabog ito at sumisinag sa mga nasa mas mababang antas. Pinili ng Salita ng Diyos na mamayan sa piling natin at makibahagi sa ating laman, dahil siguro sa nabubuhay tayo sa mas mababang baitang ng kanyang sangnilikha at hangad niyang marating ang pinakaaba. Kaya naman hindi natin magagawang panginoonin ang ating mga sarili. 

Sa paglaganap ng Iglesya sa buong mundo, may mga bansang iba ang tingin sa mga kapang​yarihan ng sanlibutan. Kayat nagbago rin ang lengguwahe nito, tulad ng nangyari sa mga sumulat sa mga banal na aklat. Laging bukas ang pinto sa mga bagong kara​nasan. Sa lahat ng ito, ipinaaalaala sa atin na ipina​ilalim kay Kristo sa pagkabuhay niya at pagluwalhati ang lahat ng tagapamagitang iyon. Siya lamang ang mayhawak sa mga susi ng kasaysayan at han​tungan ng bawat isa. 

• 13.1 Ang mga kuwento sa mga kaba​nata 13-14 ay idinagdag sa aklat ni Daniel sa bibliang Gri​-yego. Bahagi ang mga ito ng mga aklat na Deu​te​​rocanonical (tingnan ang teksto sa p. 754). 


Ang unang kuwento tungkol kay Susana ay  para ipakita kung paano ipinagtatanggol ng Diyos ang kaawa-awang walang-sala. Mabigat na tinu​tu​ligsa ang katiwalian ng mga hukom. Alalahanin ang salita ni Jesus sa Mateo 5:28: “Ang tumingin nang may masa​mang pagnanasa sa isang babae ay naki​apid na sa kanyang puso.”

Ang ikalawa, para pagtawanan ang mga pari ng mga diyus-diyusan.
Ang ikatlo, para ipakita (gaya ng nasa mga kabanata 3 at 6) ang pagtulong ng Diyos sa kanyang mga saksi.
Hindi dapat bale-walain ang mga istoryang ito sa pagsasabing kuwentong pambata lamang ang mga ito. Gaya ng mga talinhaga ni Jesus, nagbibigay ang mga ito ng maraming aral sa atin at nag-aanyaya sa atin na pagnilayan ang ating ugali.
